
«Адамзаттың бәрін сүй бауырым – деп»
МАНИФЕСТ

	ХХ ғасыр адамзатты тұйыққа тіреді. Адамзат адасу жолына мықтап түсті. Адастырушы жаңа ілімдер қалыптасты. Діндер саясатқа қызмет ете бастады. Дәстүрлі ізгілік, экономикалық прагматизммен алмастырылды. Нәсілшілдік, коммунистік ілімдер қуат алды. 
	Адамзат жол таба алмай адасты. 
	Мәселе мәнісі мынада еді. Ғылым адамшылық, ізгілік шекарасын бұзды. Ғылым адамзатқа қауіп тұғызды. Оны сезіп, біліп дабыл көтергендерді әлемде гуманистер деп атады. Олар – хакімдер еді. 

***

	Адамзатқа төнген қауіпті сезінген хакімнің бірі Абай. Ол толғана келе мынандай тұжырым жасады. «Адамзаттың бәрін сүй бауырым деп». Бұл ХІХ ғ. екінші жартысында айтылған көрегендік. Неліктен, ол осындай түйінге келген. Абайдың айтқысы келгені адам баласына – бауыр екендігі; атасы Адам, анасы Хауана екендігі. 

***

	Хакім Абай дүниеден 1904 жылы озды. Ол большевиктер ылаңын көрмеді. Большевиктер ұйымдастырған «ақтар» мен «қызылдар» соғысы қазақ халқын екіге жарды. Ержүрек азаматтар кеңес үкіметіне дүрліге қарсы шықты, нәтижесінде қырылды, ел ауды, байларды және дін басшыларын «тап жауы ретінде жою» саясаты жүзеге асты. Нәтижесінде басшысыз қалған халық жаппай аштықтан қырылды.	
	Сұлтанмахмұт Торайғыров “Алаш ұраны” деген 1919 жылы жазған жалынды жырында: 
			Алаш туы астында
			Күн сөнгенше сөнбейміз.
			Енді ешкімнің алашты
			Қорлығына бермейміз – дегені еді, олай болмады.
	
***

	Қазақтың зиялы қауымын коммунистік партия ұйымдастырды. 1933 – 1938 жылдары Қазақстанға жетекшілік еткен «Левон Мирзоянның 1937 жылы желтоқсанның 2- сі күні Сталинге жазған құпия хатында»: «Бізге бірінші категория бойынша  8 мың, екінші категория бойынша 8 мың антисоветтік элементтерді репрессиялауға құқық берілді. Бұл лимит толық пайдаланылып, 1600 адамға асыра орындалды. Қалғанын толық жою үшін екі категория бойынша тағы да 1600 адамды репрессиялауға рұқсат етуіңізді сұраймыз» делінген. Хат соңында Левон Мирзоянның қолы қойылған. Міне ел басқарған коммунистер сиқы.

***

	Адамзаттың бәрін сүю мүмкін бе? Абай утопияға салынып отырған жоқ па екен. Егер Абай сияқты хакім осылай демесе, өздігінен-ақ ойраны шығып жатқан әлем онан сайын ойран болмай ма? Бәрі адасқанда біреу тоқтау айтпай ма? 
	Тәуба, Абай жалғыз емес. Әлемді ойрандаудан сақтаушы хакімдер әр заманда болған. Олар астың дәмін келтіретін тұз сияқты, аз болғанымен әсерлері, ықпалдары зор. Әлемнің тыныштығы, амандығы солардың иығында, олар қара жерді иықтарымен тіреп тұрған грек аңызындағы «Атланттар». Сол атланттың бірі хакім Абай, оның ұстанымы: «Адамзаттың бәрін бауырым деп» сүю. Бұдан асқан кемел ой бар ма екен? 

***
	
	Қазіргі заман қан тілеп тұр. Біз мұсылман жұрты сабыр санасына түсіп, амал заманын бастан кешіп отырмыз. “Ақыл” айтушылар жеткілікті. Әлі де өз жетегіне ерткісі келетінін ашып білдіріп алған Солтүстіктегі көрші елден, нысапсыз ниет аңқиды. Осындайда дара жол керек. Еліктеп ғұмыр кешкеннен пайда көрмедік. Шәкәрім айтқандай: “Ақылды жанның мүлкі әлем” – деген қағиданы ұстанып, сонау сақ ғұламасы Анахарсистен бастау алған, дана Қорқытпен жалғасқан, хакім Әл-Фарабимен анықталып, хакім Абайға жеткен ғұламалық дүниетанымды бағдарлама етіп, ұрпақтарға өсиет-нама қалдырмақпыз.

***

	Тәубә, 1991 жылы желтоқсанның бірінші жұлдызында қазақ жұрты өз ішінен Президент сайлады. Жаңа заман басталды. Қазақ дәуірі дүниеге келді. Бізді ел деп таныды. Қазіргі халіміз осы. Бірақ, хакім Абай айтқандай, “Көк тұман алдыңдағы келер заман”.
	Рас. Келешек көк тұман. Әлем адасуда. Ядролық қаруды қолдану қалыпты іске айналып барады. Бізде ядролық қару жоқ. Қарусыз елдің үні қалай шықпақ?!
	Хакім Абай айтқан “Адамзаттың бәрін сүй, бауырым” – деп айтылған Ұран-Қағида іске асса, қарулы ел мен қарусыз ел – тең.
	Біздің үмітіміз осы?!
***

	Тәубә, қазақтың мың өліп, мың тірілгенін санасына салып зерделей алатын жас буын өсіп келеді. Олардың қатарын қалың қазақ халқы өз елімізде 12 миллионға жетті. Бұл аз халық емес, оған шет елдердегі 4-5 миллиондай отандастарымызды қосыңыз, бәрі 16-17 миллион халық. Ілгеріде қазақ ешқашанда 16 млн болып көрген жоқ. Мақсат ұлттық сапада, ол үшін Елбасы Нұрсұлтан Назарбаевтың “Болашаққа бағыт: рухани жаңғыру” еңбегінде негізгі мәселе - ұлттық сана жаңғыруы. Дұрыс сөз. Нақты бағдар. Қазіргі қазақ тұрмысындағы, шаруашылығындағы, іс-харакеттеріндегі ел басқарудағы кемшіліктің дені сананың жаңғыруына тәуелді. Коммунизм идеясынан тазармай, социалистік қағидалардан арылмай, экономикада сапа болуы қиын іс. Әрбір жеке адам өзін еркін сезінуі қажет. Еркін сөз, еркін ой, ерікті іс, харакет қазақ қоғамын өркениеттің биік сатысына көтермек. Солай. 

***

	Проблема. Адамзат адасуын өздігінен сезініп, жөнге келе ала ма?! Ол үшін қандай күш, қуат қажет.  Айтарым, адасудың бір емі “Адамзаттың бәрін сүй бауырым деген” хакім Абай даналығы.
	
***

	Әлемде ізгі жандар да жоқ емес, олар болмаса, дүние ойран болмақ. Сондай тұлғалар Лев Николаевич Толстой, Махатма Ганди. Өзіне оқ атқанды үзіліп бара жатқан Ганди “кешіріңдер” деп ишарат жасаған. Бұл ізгілік сана көрінісі. 
	Батыстың Африка елдеріне салған жараны жанымен сезініп, өзін Еуропалық ретінде кінәлі санаған Альберт Швейцер отызға келгенде дәрігерлік оқуға түсіп, алыстағы Габон елінде өмір бойы дәрігерлік қызмет атқарып, жұбайы екеуі сол өзі салғызған емхананың қасында мәңгілік жәй тапты.
	Хиросима мен Нагасакиге атом бомбасы тасталып, жазықсыз мыңдаған жандар құрбан болғанда, жер шарының жартысынан көбі социалистік лагерьге топтасып коммунизм “салтанат” құрғанда осы екі қасіретке, бірі адамдар қырылуы, екінші сана улануына коммунизмге қарсы Манифест жазып, адамзатты жаңаша ойлауға шақырған Бертран Рассел, Альбер Эйнштейндер харакеттері де адамзат тағдыры үшін жанкештілік, адамзатты бір туыс деп түсіну.
***

	Социалистік қоғамда өмірге келдім. Айнала тәрбие – коммунистік. 1961 жылы алтыншы сынып оқушысымын, жасым он төртте. Павлодар облысында шығатын “Қызыл ту” газетінде Мұхтар Әуезовтің қайтыс болғаны туралы қаралы хабар, жазушы туралы ақпарат айқара бетке басылған. Бұл кісі кім екен деп зер саламын, атақты жазушы, “Абай жолы” деген төрт кітаптан тұратын роман-эпопея жазыпты. Ойланып қалдым. Аудандық “Ленин жолы” деген газет бар, оқып тұрамын. “Коммунизм жолы” дегенді мектепте жиі естимін. 
	Абай жолы несі?  Маған құлағыма сіңісті болған “Ленин жолы” тәуір секілді. Әкеме сұрақ қоямын, ол кісі совхозда жұмыста болғанымен намазын қаза қылмайтын – мұсылман. 
	- Балам, Абай деген атақты ақын болған – деді. Сонда әр ақынның жолы бола ма деп тағы сұрадым. Әкем сәл ойланып:
	-Балам, сірә “Абай жолы” деген қазақтардың жүретін жолы болса керек – деді. Әкемді әрі қарай сұрақпен қинамадым. Сезіп отырмын, барын салып айтқаны осы. 
	Содан Абай өлеңдерін жаттай бастадым. Есейген шақта Абай дүниетанымын зерттеп, докторлық дисертация қорғадым, “Хакім Абай” деген кітап жаздым. Абайдың ізін басқан іні-шәкірті Шәкәрім туралы “Данышпан Шәкәрім” деген еңбегімді жарыққа шығардым. Бүгінде “Кемеңгер Мұхтар” деген кітапты аяқтап қалдым. 
	Иә, рас. Қазақтардың жүрер жолы “Абай жолы”, себебі ол кейінгілерге “Адамзаттың бәрін сүй бауырым деп” – сөз қалдырған ... 
	Сондықтан Абай айтқан “Адамзаттың бәрін сүй бауырым деп” – дегені әркімді баурап алатын сана болса, болса шіркін?!

